
Om boka
Denne boka skal hjelpe deg med å skrive ei god bacheloroppgåve. Målet er 
at du kan bruke mindre energi på å finne ut korleis du skal skrive, og at du 
dermed kan bruke meir energi på innhaldet i det du skriv.

Ei god bacheloroppgåve vert i prinsippet skriven på same måten som ei 
masteroppgåve og ei doktoravhandling. Det er dei same forventningane til 
struktur og logikk som ligg til grunn. Vi nyttar difor oppbygginga og logikken 
i den gode forskingsartikkelen som ei rettesnor for den gode bacheloropp-
gåva. Både forskingsartikkelen og bacheloroppgåva skal til dømes skape ny 
kunnskap, men krava er ulike. Det gjeld krav til måten ein skriv på, krav 
til metoden ein nyttar, krav til den kunnskapen ein produserer, og krav til 
form og innhald elles.

Om vi samanliknar forsking med fotball, så kan vi tenkje oss at bachel-
oroppgåva er norsk 6. divisjon og den gode forskingsartikkelen er Premier 
League. Reglane i kampen er dei same i norsk 6. divisjon og Premier League, 
men publikum på 6.-divisjonskampen har nok heilt andre forventningar 
enn dei som tek turen til England for å heie på eige favorittlag. Slik er det 
også med bacheloroppgåva i høve forskingsartikkelen. Sjølv om ein ‘berre’ 
skriv ei bacheloroppgåve, så kan mange ha både glede og nytte av den, sjølv 
om den ikkje er like ‘bra’ som ein forskingsartikkel.

Som forfattarar av boka byggjer vi på erfaringar frå rettleiing av mange 
studentar, lesing av mange bacheloroppgåver og erfaringar med å skrive 
og få tilbakemeldingar på eigne tekstar. Utgangspunktet for boka var at vi 
alle har skrive ulike former for tilbakemeldingar til studentane. Med desse 
som utgangspunkt laga vi tekstar som studentane fekk før dei byrja å skrive. 
Vi fekk tilbakemeldingar på tekstane frå studentane, oppdaga svakheiter 
i rettleiingssituasjonen og såg resultatet i studentane si skriving. Dette har 

utan tvil heva kvaliteten på boka og aukar sjansane for at du som student 
skal ha nytte av boka når du jobbar med di første empiriske oppgåve.

Vi har gjort nokre strategiske val i det vi har teke med og utelate i boka. 
Kva som vert vurdert som ‘beste praksis’ med omsyn til skriving, tilnær-
ming, metode og fokus, varierer mellom fagfelt, fagmiljø og tradisjon. Vi 
har valt å løfte fram dei tilnærmingsmåtane som er mest aktuelle for ein 
bachelorstudent på tvers av dei fagfelta vi skriv for. Samtidig opplever 
vi at studentane kan vere vel snevre i val av tilnærming og metodar. Det 
viser i alle fall erfaringane med eigne studentar. Difor prøver vi vise nokre 
eksempel på ulike vegar å følgje i val av metodar, inkludert vegar som vi 
kunne ønskje vart meir brukte enn dei er blant våre studentar.

Fokuset i denne boka er som du ser, på oppgåva di som produkt og 
resultat. Vi ønskjer deg som skal bruke boka, lykke til, og håpar at boka vår 
gjer at jobben din i større grad kan handle om innhald og i mindre grad om 
form. Om du treng hjelp til skriveprosessen, er til dømes Stuvøy, Tøndel 
og Tjora (2021) og Storø (2019) bøker som kan vere til god hjelp. Om det er 
forskingsprosessen du treng hjelp til, kan til dømes Jacobsen (2015) og 
Tjora (2021) vere nyttige.



Del I

Å SKRIVE  
OPPGÅVE





Å skrive oppgåve
Boka er delt i tre delar. Den første hand-
lar om det generelle ved oppgåveskri-
ving. Den andre delen handlar om kor-
leis ein kan skape god empiri, medan 
den tredje handlar om korleis ein skal 
skrive dei ulike kapitla.

I denne første delen som handlar om 
det generelle ved oppgåveskriving, ser vi 
først på nokre overordna spørsmål ein 
må ta stilling til. Deretter ser vi på ver-
kemiddel i akademisk skriving før vi ser 
nærare på korleis ein bør strukturere 
og skape samanheng i oppgåva. Til slutt 
handlar det om bruk av kjelder. Alt dette 
omhandlar slikt som gjer det lettare å få 
fram bodskapen i ei oppgåve.





Kapittel 1

Det overordna
Du som les denne teksten, skal truleg skrive ei empirisk basert oppgåve 
innanfor eit samfunnsvitskapleg emne. Då skal du skrive om ein forskings-
prosess og resultatet av den på ein vitskapleg måte. Vitskapsteoretisk for-
ståing og vitskapleg metode er føresetnaden for at prosessen og resultatet 
kan reknast som vitskap. Måten du skriv på, er likevel nøkkelen som avgjer 
om lesaren aksepterer det som vitskap. Denne boka er meint å hjelpe deg 
med å skrive oppgåva di slik at ho vert akseptert som vitskap.

Kvalitet på akademisk skriving handlar om to ting: innhald og form. Sjølv 
om forma er viktig, er innhaldet viktigare. Det viktigaste ved innhaldet er 
at du skaper ny kunnskap. Denne nye kunnskapen vert kalla bidraget. For 
at lesaren skal akseptere innhaldet som eit bidrag, må lesaren forstå og 
akseptere alle stega på vegen. Det er difor viktig at delane omhandlar det 
dei skal, og at dei gjer det på rett måte. Dei ulike delane i ei slik oppgåve 
som du skal skrive, er i regelen desse:

· Innleiing som syter for at lesaren fattar interesse for det du skriv.
· Kunnskapsgrunnlag som presenterer ‘verktøya’ du nyttar til å forstå det 

du studerer. Denne delen består av:
– Bakgrunn som skildrar konteksten.
– Teori som gjer greie for dei teoretiske perspektiva du nyttar i analysen 

og diskusjonen for å forstå datamaterialet.
– Forsking på feltet som fortel kva vitskapleg kunnskap det finst om 

det du studerer.
· Metode som gjer greie for korleis du har samla inn og analysert datama-

terialet ditt.
· Funn viser kva du sit att med etter å ha studert datamaterialet.



18 handbok for førstegongs forskaren

· Diskusjon som ser funna i lys av kunnskapsgrunnlaget.
· Konklusjon som gjer bidraget tydeleg. Det er her du svarar på problem-

stillinga og drøftar denne.

Innleiinga er den aller viktigaste delen av oppgåva, fordi 
den fortel lesaren kva som skjer i oppgåva og kvifor det 
skjer. Du inngår rett og slett ein kontrakt med lesaren 
om kva han eller ho kan vente seg utetter i teksten og 
ikkje minst på slutten. I tillegg skaper innleiinga felles 
forståing mellom den som skriv og den som rettleier, 
og om de er fleire som skriv saman skaper, den felles 
forståing mellom gruppemedlemmene.

Gjennom innleiinga skaper du ei forståing hos lesa-
ren for kva du undersøkjer og kvifor du gjer det. Du plas-
serer oppgåva di i ein samanheng. Om vi tenkjer oss at 
resten av oppgåva er eit bygg med ulike etasjar (sjå figur 

1.1), er innleiinga forklaringa på korleis bygget ser ut, og kvifor du byggjer det 
nett der du byggjer det. Når du forklarar kvifor du ‘byggjer oppgåva på ein 
bestemt stad’, gjer du det gjennom ‘aktualisering’. Då koplar du innhaldet 
i oppgåva di til diskusjonar i fagfeltet og samfunnet, til dømes ved å vise til 
nyheitsartiklar og politiske dokument.

I eit oppgåvebygg dannar kunnskapsgrunnlaget og metode grunnmuren. 
Denne fortel kvar og korleis det heile skal byggjast. Oppå denne startar du 
med å utvikle bidraget ditt. Funndelen der du presenterer empirien din, 
er første etasje, og diskusjonen er andre etasje. Diskusjonen er den delen 
som ofte har mest å seie for karakteren, sidan det er her det er lettast å vise 
refleksjonsevne. Konklusjonen er øvste etasje i bygget og inneheld bidraget 
og dermed det som lesaren skal hugse. På same måten som det er viktig 
at dei ulike etasjane i eit bygg er tilpassa kvarandre, må dei ulike kapitla 
i oppgåva vere tilpassa kvarandre.

Kvar del har ulike krav både med omsyn til sjanger og innhald. Den boka 
som du no les, handlar om korleis du møter sjangerkrava både som heil-
skap og innanfor kvar del. For å gi praktisk hjelp til korleis du skal skrive, 
inneheld teksten mange døme. Desse døma er baserte på studentoppgåver, 

Diskusjon

Konklusjon

Funn

Kunnskapsgrunnlag 
og metode 

Figur 1.1 Dei ulike delane 
av oppgåva

men ikkje henta ordrett rett frå studentoppgåver. I døma har vi bytt ut dei 
opphavlege kjeldene med til dømes (Sosionomsen, 2015), (Teorisen, 1965) 
og (Pedagogsen, 2020). Dette har vi gjort fordi døma illustrerer skrivestil. 
Dei er såleis ikkje meint som faglege startpunkt for litteratursøk. Samstun-
des viser fagfeltet som namnet representer, noko om kva du kan forvente 
å finne av kunnskap i ulike fagfelt.

Den strukturen som er skissert over, er laga for oppgåver som er skrivne 
på basis av empiri. Det vil seie at den er veleigna når ein sjølv samlar inn 
kvalitative eller kvantitative data, til dømes gjennom observasjonar, intervju 
eller arkivert materiale. Den same strukturen kan også nyttast om ein til 
dømes analyserer filmar eller skjønnlitteratur eller analyserer registerdata 
frå til dømes SSB. Strukturen fungerer derimot ikkje utan tilpassing om ein 
skriv eit essay, ei teoretisk basert oppgåve eller ein såkalla metastudie der 
ein samlar forsking om eit tema for å byggje ny kunnskap på basis av desse. 
Det er likevel slik at det meste av det som står i denne boka, er relevant også 
for oppgåver av denne typen.

Første og andre delen av boka omhandlar det som er felles for alle delane. 
Del III har eitt kapittel for kvar av dei ulike delane i ei empirisk oppgåve. 
Mange av desse kapitla er relevante også for teoretiske oppgåver. I resten av 
dette kapittelet ser vi på ein del viktige vurderingar ein må gjere i arbeidet 
med oppgåva. Mykje av det vi er innom i denne delen, kjem vi tilbake til 
lenger bak i boka.

1.1 Kva skal oppgåva handle om?
Når ei oppgåve er vurderingspunkt i eit studium, er det nesten alltid fordi 
det å skrive fører til læring. Ein kan dermed seie at ein skriv oppgåva for 
å lære. Det er likevel ikkje nok at berre du lærer noko av å skrive oppgåva. 
Det viktigaste kjenneteiknet på forsking er å skape ny kunnskap som andre 
kan ha nytte av.

Som rettleiarar har vi sett mange studentar som vil skrive om noko dei 
har bestemte oppfatningar eller sterke meiningar om. Dette engasjementet 
kan gi motivasjon, men er også til hinder for ein kritisk distanse til det dei 
skriv om. Då endar ein lett opp med ei jakt på informasjon som støttar det 


